
UALA LUMPUR, Jumaat — Amaran Presi-
den Umno, Datuk Seri Dr Mahathir Moha-
mad terhadap ahli parti agar tidak mem-
buat sebarang sekatan kemasukan keahlian
baru Puteri, dilihat sebagai nasihat kepada
semua ahli parti dan bukan pihak ter-
tentu.

Beberapa ahli Exco Pergerakan Wanita
Umno yang dihubungi berkata, mereka me-
nyambut baik pandangan itu dan percaya
melalui kerjasama dan sokongan sesama
ahli terhadap semua sayap kanan parti da-
pat membentuk Umno yang berdaya saing
di masa depan.

Ahli Maijlis Tertinggi (MT) yang juga Pe-
ngerusi Biro Ekonomi Pergerakan Wanita
Umno, Dr Noraesah Ahmad, berkata perge-
rakan itu sentiasa memberi sokongan terha-
dap penubuhan Puteri walaupun pada awal
penubuhan sayap kanan parti itu wujud
sedikit salah faham.

“Tidak dinafikan pada awalnya, berlaku
salah faham yang berpunca daripada pem-
bentangan kertas kerja penubuhan Puteri
Umno yang seolah-oleh menggambarkan
imej kurang baik Wanita tetapi perkara itu
sudah menjadi sejarah.

“Selepas itu kami menerima penubuhan
Puteri Umno malah menyokong segala akti-
viti mereka,” katanya ketika dihubungi di
sini, hari ini.

Dr Mahathir ketika merasmikan persida-
ngan perwakilan Umno Bahagian Kubang
Pasu, semalam, meminta ahli parti itu tidak
menyekat kemasukan ahli Wanita ke dalam
Puteri jika mereka berusia bawah 35 tahun.

Pengerusi Biro Hubungan Antarabangsa
Pergerakan Wanita Umno, [lani Datuk Isahak,
berkata pergerakan itu tidak pernah meng-
halang penubuhan Puteri, malah sentiasa
bersedia membantu dalam semua aspek.

Katanya, pembabitan ahli Wanita dalam
aktiviti Puteri tidak terhenti dari segi mem-
beri nasihat dan bimbingan malah anak-
anak ahli Wanita juga digalakkan menyertai
Puteri Umno.

Sementara itu, Pengerusi Biro Pengguna
Wanita Umno yang juga ahli Parlimen Arau,
Mastika Junaidah Husin ketika dihubungi
berkata, pandangan Dr Mahathir itu perlu
ditimbang dengan serius oleh semua ahli
parti.

“la nasihat yang baik dan perlu dilihat
dalam bentuk yang lebih menyeluruh,” ka-
tanya.

